
29-10-2026 

 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiuppara: 

 

Naalakkersuisunut apeqqutit: 

1. 2025-mi aamma 2026-mi maannamut Upernavimmut Upernavimmiillu 

timmisartuussinerit qassit taamaatiinnarneqarsimappat? Naalakkersuisut 

kisitsisit qaammatikkaartunngorlugit saqqummiutissavaat, taamaatitsinernullu 

pissutaasut tamaasa immikkoortiterlugit, soorlu silarlunneq, timmisartut 

teknikkikkut ajoquteqarnerat, sulisussaaleqineq imaluunniit pissutaasut allat. 

2. 28. Oktober 2026-mi Upernavimmut timmisartuussineq teknikkikkut 

ajornartorsiutit pissutigalugit taamaatiinnarneqarsimasoq pillugu 

paasissutissanik tigusaqartoqarsimavoq. Timmisartoq taanna 

kingusinnerusukkut Qaqortumut atorneqarsimasoq aamma oqaatigineqarpoq. 

Naalakkersuisut paasissutissat taakku eqqornersut Air Greenlandimut 

misissortissavaat?  

a. Paasissutissat eqqorpata, sooq Upernavimmut timmisartuussineq 

taamaatiinnarneqarsimava, timmisartorlu taanna Qaqortumut 

atorneqarsinnaasimalluni? Naalakkersuisut tamatumunnga 

erseqqissumik nassuiaateqarnissaannut piumasarineqarpoq. 

3. Upernavimmut timmisartuussinerit taamaatiinnarneqaraangata, timmisartut 

illoqarfinnut allanut atorneqartarnersut Naalakkersuisut misissortissavaat?  

a. Taama pisoqartarsimappat, tamanna kisitsisitigut 

uppernarsarneqarsinnaava, aammalu sumiiffiit sorliit 

salliutinneqartarnersut kikkut aalajangertarpaat? Upernavik 

timmisartuussinermi illoqarfinnut allanut naleqqiullugu 

kingulliunneqartarnersoq Naalakkersuisut erseqqissumik 

akissuteqarfigissavaat. 

4. Naalakkersuisut isumaqarpat Upernavimmi Upernaviullu nunaqarfiini 

innuttaasut timmisartuussinikkut naammaginartumik sullinneqartut, 

timmisartuussinerit taamaatiinnarneqartarnerat eqqarsaatigalugu?  

a. Naalakkersuisut taamatut isumaqarpata, suna tunngavigalugu taama 

naliliippat?  

b. Aamma Air Greenlandip taamaatitsinernut pissutaasunik ilaasunut 

nalunaaruteqartarnera naammaginartutut Naalakkersuisut isigaat? 

5. Naalakkersuisut Upernavimmut timmisartuussinerit 

taamaatiinnarneqartarnerat ikilisinniarlugu sunik aalajangersimasunik 

suliniuteqassappat, qaqugulu?  

a. Timmisartut teknikkikkut ajornartorsiuteqarneranni taartaasinnaasunik 

peqarnissaq aammalu Upernavimmut timmisartuussinerit 

pitsaanerusumik ingerlanneqarnissaat pillugit Air Greenlandimut sunik 

piumasaqaateqarniarpat?  

b. Naalakkersuisut suliniuteqarnianngippata, sooq? 

(Inatsisartunut ilaasortaq Jens NapãtôK’, Naleraq)



 

 

3 
 

Tunngavilersuut 

Upernavimmi Upernaviullu nunaqarfiini innuttaasut timmisartuussinernik annertuumik 

isumalluuteqarput. Timmisartuussinerit taamaatiinnarneqartarnerat napparsimasunut, 

ilinniartunut, sulisartunut ilaqutariinnullu annertuumik ajornartorsiortitsisarpoq. 

 

2025-mi januaarimiit marsimut Upernavimmut tunngassuteqartunik timmisartuussinerit 228-

it taamaatiinnarneqarsimasut Air Greenlandip paasissutissiissutigisimavaa. Taamaattumik 

2025-mi aamma 2026-mi taamaatitsinerit amerlassusaat, tamatumunngalu pissutaasut 

erseqqissumik saqqummiunneqartariaqarput. 

 

28. Oktober 2026-mi Upernavimmut timmisartuussineq teknikkikkut ajornartorsiutit 

pissutigalugit taamaatiinnarneqarsimasoq pillugu paasissutissanik tigusaqartoqarsimavoq. 

Timmisartoq pineqartoq kingorna Qaqortumut atorneqarsimasoq aamma oqaatigineqarpoq. 

Paasissutissat taakku suli uppernarsarneqanngillat, taamaattumillu Naalakkersuisut pisup 

qanoq ingerlasimanera misissortariaqarpaat. 

 

Upernavimmi innuttaasut timmisartuussinermi illoqarfinnut allanut naleqqiullugit 

kingulliunneqartannginnissaat pingaaruteqarpoq. Taamaattumik Naalakkersuisut 

taamaatitsinernut pissutaasunik, timmisartunik atuinermut tunngasunik kiisalu Upernavimmut 

angallannerup pitsaanerulernissaanut qanoq iliuuseqarnissaminnik erseqqissumik 

akissuteqarnissaat kissaatigineqarpoq. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


